
Resoluzión lumero: 35 
Asunto : Escritura de bocables con o grupo culto latino “–bocal+PT-“ 
  

Testo de a resoluzión 
 
1. A soluzión propia de os bocables patrimonials ye -t-: conzieto, adotar, catar, 

acatar, escrito, corruto. 
2. En os semicultismos e cultismos ye azeutable a bocalizazión de a -P- en -u- 

siempre que no bi aiga dezaga d’o grupo –PT- una yod: adautar, azeutar, 
conzeuto, ezetra. 

3. Cuan dezaga d’o grupo –PT- bi ha una yod, gosa cayer a -P- abitualmén, 
igual como en as bozes patrimonials, por o menos en os que son d’emplego 
en l’uso popular: inscrizión, corruzión, azezión, rezezión, eszezión. 

4. En bels cultismos parixe combenién mantener a -p- en a escritura: apto, 
aptitú, capturar, optar, copto, optimista, cripta, diptero, ruptura, reptil. 

 
 

Chustificazión 
 
 

1. En os bocables patrimonials a soluzión abitual ye  -PT- > -t-. Exemplos: 
CONCEPTUS > conzieto, (aire) corruto < CORRUPTUS. Iste 
comportamiento ye o que se prene como normal e cheneral en as bozes 
populars: SCRIPTUM > escrito, ADOPTARE > adotar, adozión, CAPTARE > 
catar (con a senificazión de ‘mirar-se, güellar’), AD CAPTARE > acatar 
‘replecar, entender’, SEPTEMBRIS > setiembre, ez. 

2. En os semicultismos a soluzión gosa estar -PT- > -ut-, con bocalizazión de a 
-p- en -u-, en os grupos -APT-, -EPT-. Exemplo: CONCEPTUS> conzeuto. 
De a mesma traza, se siguirá iste modelo en os semicultismos e 
s’adautarán á iste modelo ampres e neolochismos que se baigan 
introduzindo: ACCEPTARE > azeutar, azeutazión, azeutable, ADAPTARE > 
adautar, adautazión, readautazión, PRAECEPTUS > prezeuto, prezeutibo, 
perzeutibo, rezeutibidá, rezeutibo, ezetra. Si dezaga d’o grupo –PT- bi ha 
una yod, a soluzión gosa estar –PT+y > -z-: azezión, rezezión, eszezión, 
inscrizión, prescrizión, corruzión, trascrizión. 

3. En o caso de os grupos -IPT-, -UPT-, -OPT- o comportamiento tipico no ye 
a bocalizazión de a -P-, sino a suya cayedura en a prenunzia popular. 
Parixe azeutable siguir ixa estendenzia, seguntes o modelo de SCRIPTUM 
> escrito, INSCRIPTUM > inscrito, corruto < CORRUPTUS, alicotero < cast. 
“helicóptero”, cuan se trate de bozes populars u semicultismos (d’alcuerdo 
con o punto 1 d’alto). Atros exemplos: interrutor, corrutor, descritibo. Pero 
cuan se trate de cultismos puede estar azeutable a conserbazión de a -P- 
en a escritura (d’alcuerdo con o punto 4 de baxo).  

4. Solamén en bels cultismos se mantiene o grupo completo -PT- > -pt-, 
cheneralmén en os grupos -APT-, -OPT-: apto [aptitú, inepto], capturar 
[captura], captar, rapto, optar, copto, optimista [optimismo]. Tamién se 
puede trobar bel caso con atra bocal: escripta, cripta, ruptura, diptero 
lepidoptero, imenoptero. 

